
Балтачтан 9 чакрым көньяк-көнчыгышта, Шүшма елгасының үң як күшылдыгы бүлган Норма елгасы бүенда үрнашкан. «Норма авыл җирлеге» мүниңипаль берәмлеге составында. 1959 елга кадәр Кили авыл Советының үзәге. XVIII гасырда Казан губернасының Казан өязе Арча дарүгасының Үтәгән Шадрин сотнясында. XIX гасырның беренче яртысында Казан өязенең Апаз волосте, икенче яртысында - Балтач волосте җирлегендә. 1920 елдан Татарстан АССРның Арча кантоны Балтач волостенда. 1930 елдан - Татарстан АССРның Балтач районына керә.
2008 ел башына 113 хуҗалык бар, 359 кеше яши. Башлангыч мәктәп, балалар бакчасы, фельдшер-акушерлык пункты, мәдәният йорты, шул бинада уку залы белән китапханә, элемтә бүлеге, кибетләр эшли. Җаваплылыгы чикләнгән Тимирязев исемендәге җәмгыятьнең мөгезле эре терлек фермасы, техника паркы һәм мастерское, амбар хуҗалыгы, Арча урман хуҗалыгының Кили урманчылыгы урнашкан.
Авылга XVII гасырның ахырында нигезсалынган дип фаразларга була. Авыл турындагы безгә билгеле рәсми докүментларның иң беренчесе 1748 елда Казан губерна идарәсеннән татар авылларындагы мәчетләрне җимертү турында Мәскәүгә Сенатка җибәрелгән экстракт. Анда авылда 15 хуҗалык булуы, мәчет эшләве, мәчетнең җимертелүе әйтелгән.
Авыл исеменең килеп чыгышы турында ике риваять сакланган. Беренчесендә авылга иң беренче булып килеп төпләнгән кешеләрнең җитәкчесе Кил яки Киле исемле булган, авылны шуның истәлегенә Киле иле (Яңгүл иле, Борнак иле кебек) дип атаганнар, тора-бара ул Килигә әйләнгән дип фаразлана. Икенче риваять авыл халкының шөгыль-һөнәре белән бәйле. Имеш, Кили кешеләре агач эшенә оста булганнар, ул чор өчен гаять әһәмиятле булган киндер туку станоклары өчен киле ясап сататорган булганнар, исеме әнә шул «киле» сүзеннән алынган. Ике фараз да, билгеле, игътибарга лаек, кызыклы. Ничек кенә булмасын, борынгылар авылга кабатланмас матур исем тапканнар.
Авылның башлангыч урыны Норма елгасының ике як үзәнлеге булган. Хәзерге урамнар соңрак, урманнар киселеп, җирләр барлыкка килгәч төзелгән.
Д. Корсаковның «Список материалов по истории Казанского края» китабында 1771 елда Килидә 76 кеше яшәгәнлеге әйтелә. 1859 елда инде халык саны 731 кеше. Н. Вячеслав «Естественное приращение сельского населения Казанской губернии» исемле китабында 1874 елда 160 ир-ат, 249 хатын-кыз яшәвен, бу елда 12 никах теркәлүен, 18 бала тууын әйтә. 1869 елда Кили җәмгыятенең җирләре 810,8 дисәтинә, бер крестьян хуҗалыгына уртача байлык (капитал) 46 сум булган. Бу, билгеле, бик аз һәм халыкның тормышының ярлы булуы турында сөйли. Җирнең азлыгы, һөнәрчелек һәм эшмәкәрлекнең булмавы халыкка артык киңәергә мөмкинлек бирмәгән. Халыкның төп шогыле, игенчелек һәм терлекчелектән тыш, мунчала төшерү, чабата үрү, агач эшкәртү, балта эше. Күршедәге байрак авыллар кешеләренә ялланып эшләп көн күрүчеләр бүлган.
Профессор С. Алишев Кили кешеләренең татар һәм башкорт халыкларының Е. Пугачев исеме белән бәйле азатлык хәрәкәтендә катнашулары турында яза.
Шиһабетдин Морҗани үзенең «Местәфадел-әхбар фи әхвали Казан вә Болгар» исемле китабында Кили авылы һәм аның кешеләре турында кайбер мәгълүматлар бирә. Авыл ике урамнан торган, бер мәхәлләле. Агачтан төзелгән мәчет, мәдрәсә эшләгән. Әнә шул мәдрәсәдә белеем алып, аннан соң Кариле мәдрәсәсендә мәшһүр Габдессәлам хәзрәттә укып, Бохарада белемен чарлаган, 1770 еллар тирәсендә туган Кили ке- шесе мела Салих бине Сәгыйд бине Хәсән әл- Кили Иске Кенәр авылында имам һәм модәррис була. Аннан Казанга күчеп, Казанның икенче таш мәчетендә имам була, «зур мәдрәсә тотып, күп шәкертләр җыйнап дәресләр бирә, дан- шөһрәт казана». Ул Казанның мәшһүр кешеләре белән якыннан аралаша, аларның химаялегеннән файдалана, Йосыф Апанаевның аерым  йортында яши. 1825 елда вафат була. Аның 1813 елда туган улы Габделгани атаклы Печән базары мәчетендә имам була. Ул да үз вакытында Бохарада белеем алган.
Авылның соңгы имамы Кәшифелхак хәзрәт. Ул нәселдән килгән имам, әти-бабалары да Килидә имамлык иткән. Революция алды елларында УК авылда укый-яза белмәүчеләрнең берничә генә булуы хәзрәтнең булдыклылыгы турында сөйли. Ул бай тормышта яшәгән, ике катлы йорты, зур җимеш бакчасы булуы, азык-төлек кибете тотуы әнә шул фикерне раслый. Авыл халкы аның әтисенең хаҗ юлында вафат булуы турында сөйли. Хәзрәтнең ил сәясәтенә сизгерлеге дә көчле була – күмәкләшү еллары алдыннан булачак репрессияләрне сизенеп, ул Чапшар авылы имамы белән бергә гаиләләрен алып Урта Азия якларына китә.
Ятим калган мәчетнең манарасы 1936 елларда киселә һәм мәктәп итеп файдаланыла. Зур яңа мәчет 1998 елда ачылды. Анда Кәшифелхак хәзрәтнең изге эшен Хәсән Бәдретдинов дәвам итә.
XX гасыр башында авылда инде 125 йорт булып, 378 ир-ат, 316 хатын-кыз яши. Иманаҗире 810,7 дисәтинә. Мәчет, мәдрәсә, тегермән, вак кибетләр бар. Авылда зур байлар, әшмәкәрләр булмаган.
Мәдрәсә һәм мәчет әле эшчәнлекләрен башлангыч совет чорында да дәвам итәләр, әкренләп белеем бирүнең эчтәлеге генә үзгәрә бара. 1920 еллар тирәсендә беренче баскыч совет мәктәбе ачыла. Анда өч класс булып, 6-15 яшьләрдеге балалар нигездә укырга-язарга өйрәтеле. Ба-лаларны Чапшар авылы егете Касыйм Зарипов укыта. Аны авылның Мирсәяф исемле кешесе алыштыра. 1930-1931 уку елыннан мәктәп инде ике класс-комплектлы, ул мәчетнең беренче катында урнаша, 44 бала белем ала. Пүскән авылы балалары да шушында йөреп укый. Мәктәпнең мөдире Мәрьям Нуркина, аның белән бергә Касыйм Зарипов укыта. 1932-1933 уку елында балалар саны инде 65. Укулар тулы башлангыч мәктәп программасы буенча алып барыла.
1953-1954 уку елында мәктәп җидееллык булып эшли башлый. Әмма балалар аз булу сәбәпле 1958 елда кабат башлангыч булып кала. Җидееллык мәктәпнең директоры Рамазан Хәбибуллин. Башлангыч булып калгач аның мөдире итеп Нәсимә Ситдыйкова билгеләнә. Ул эшләгән елларда мәктоп район башлангыч мәктәпләре өчен алдынгы тәҗрибә үзәгенә әверелә, аның эш тәҗрибәсе бөтен республикага пропагандалана. Н. Ситдыйкова 1956 елда Татарстан укытүчыларының икенче съездында делегат булып катнаша. 1974 елда аңа Татарстан АССРның атказанган мәктәп укытучысы исеме бирело. 1963-1964 уку елын балалар махсус төзелгән яңа бинада каршылыйлар.
1995 елда инде ике катлы яңа бина файдалануга тапшырыла. Анда мәктәп-балалар бакчасы комплексы ачыла (исеме «Умырзая»). Сугышка кадәрге елларда балаларга белеем биргән Зифа Ибраһимова, Мәгъмүрә Рамазанова, сугыш елларында эшләгән Майшәроф Сафина, Суфия Зыятдинова, Алик Капкаев, сугыштан соңгы елларда укыткан Нәсимо Ситдыйкова, Галия Мортазина, Нурания Сәлахова. Зөлфә Галимҗанова, Ринат Борһанов h.6. исемнәре халык күңелендә.
[bookmark: _GoBack]1918 елда ярлылар комитеты оеша. 1919 елның башында авыл Советы барлыкка килә – аның беренче вәкилләре Һади Фазлыйәхмәтәв, Вәли Мә-җитов, Әхмәди Садыйков . Һ. Фазлыйәхмәтәвка рәислек вазыйфасы йөкләнә.
Авыл халкы 1921 елгы ачлыкны бик авыр кичерә – күпләр үлә, исән калганнарның күбесе гаиләләре белән мәңгегә ерак якларга китеп төпләно. 1931 елда булган зур янгында елганың уң ярындагы урамның 21 хуҗалыгы янып бетә. Аларны күмәк көч белән бергәләп торгызырга түры килә. Әмма бу фаҗигә авылның тагын да кечерәеп калуына сәбәп  була – аерым гаиләләр өмет өзеп кабат ерак якларга юл алалар. Сугыш алды һәм сугыштан соңгы елларда бу хәл әле тагын кабатлана.
1929 елда Килидә колхоз оеша. Билгеле бер буталу чоры үткәннән соң, 1931 елның язына авыл тулысынча күмәкләшә. Яңа колхозга «Батыр» дип исем кушалар. Бу чорда авылда 520 кеше яшәгән.
Изге яу кырына авылдан 114 кеше киткән. Кили авылы Ватан азатлыгы хакына үтә зур корбаннар бирә – киткән ир-егетләрнең 48е генә га- заплы юллар үтеп, күбесе инвалид булып туган нигезгә әйләне пкайта. Авыр фаҗигалар кичергән юксыл тормышлы авылның сугыш ел-ларындагы тормышы үтә газаплы. Мондагы хатын-кызларның, өлкәннәрнең, балаларның фидакарьлеге сокланырлык. Шушы хәлдә дә алар үзләре янына дистәләгән эвакүацияләнүчеләрне сыендырган (кызганычка каршы, аларның саны теркәлмәгән). Шушы олы рухи батырлыкларны мәңгеләштереп, 1995 елда авыл уртасында обелиск торгызылды.
Кили авылы егете Фердинанд Нәфыйков Әф-ганстанда барган сугыш хәрәкәтләрендә катнашты.
Сугыштан соң какшаган-таушалган авылның тернәкләнүе 1950 еллардан соң башлана. 1989 елда ике катлы зур мәдәният йорты ачыла. Шушында ук  китапханә урнаша. 1995 елда мәктәп-балаларбакчасы комплексы балаларны кабул итте. 1997 елда авылга килә торган юлда яңа тимер-бетон күпер салына, юлга асфальт түшәлә. 1996-1997 елларда суүткәргеч сузылып, йортларга су кертелде. 1997 елда алар табигый газ челтәренә тоташтырылды. Ел саен яңа йортлар төзелә. 1997 елда күрше Чапшар авылы ягына таба өр-яңа урам төзелә башлады. Шәхси хуҗалыкларда 46 җиңел, 2 йөк машинасы, тракторлар бар. Күпчелек йортларга телефон кертелгән. Районыбызның алдынгы хуҗалыкларының берсе булган Тимирязев исемендәге җәмгыятьнең матур эшлэрендә килилеләрнең хәлиткеч өлеше бар.





